
FINNMÁRKKU SÁPMELAČČAID JA DÁČČAID 
RUMAŠLAŠ LIHKADEAPMI, VÁIBMO- JA 
VARRASUOTNAVIGIID RISKABEALIT  
JA RISKA JÁPMIT BEARE ÁRRAT

Rune Hermansen ja Bjarne K. Jacobsen

Čoahkkáigeassu 
Váibmo- ja varrasuotnavigit lea okta váldosivva ovdal áigge jápmimii. Čalmmustahttit 
eastadeaddji doaibmabijuid lea danin dehálaš. Rumašlaš lihkadeapmi lea ávkkálaš 
eastadeaddji doaibmabidju, muhto lea váilevaš máhttu das movt rumašlaš lihkadeami, 
váibmo- ja varrasuotnadávddaid riskabealit ja jápmin leat čatnasan oktii eamiálbmogiin, 
ovdamearkka dihte sápmelaččaid gaskkas. Historjjálaččat lea máŋggačearddalaš álbmogis 

davvin leamašan alladeappot váibmo- ja varrasuotnajámolašvuohta go riikkagaskamearis. 
Vurdojuvvon eallenahki Finnmárkkus lea ain vuollegeappos go muđui riikkas. 

Doavttergrádabargu jagis 2020, man vuođđun lea Finnmárku 3-iskkadeapmi (Finnmark 
3) jagiin 1987–1988 ja SAMINOR 1 jagis 2003, čájehii ahte sámi dievddut ja nissonat 
Finnmárkkus jagiin 1987–1988 lihkadedje rumašlaččat barggus eanet ja sis lei obbalaččat 
stuorát rumašlaš aktivitehtalohku go norgalaš dievdduin ja nissoniin. Čiekŋudanjeara- 
hallan rumašlaš lihkadeami birra barggus ja astoáiggis čujuhii ahte boazosápmelaččat ja 
boanddat goappaš čearddalaš joavkkuin eai čielgasit sirren barggu ja astoáiggi. Dat sáhttá 
váikkuhan dasa movt ipmirdedje ja vástidedje jearaldagaid rumašlaš lihkadeami birra 
dearvvašvuođaiskkademiin. 

Iskkadeami bohtosat čájehedje ahte olbmuin geat rumašlaččat lihkadedje sihke Finnmárku 
3 ja SAMINOR 1 iskkademiin, sis unnimusat loktanii rupmaša čoahkkisvuođamihttu dán 
16-jagi áigodagas. Go čuovuimet oassálastid Finnmárku 3:s, 26 jagi badjel, de gávnnaimet 
ahte sii geat eanemusat rumašlaččat lihkadedje astoáiggis, sis lei 16 % unnit jámolašvuohta 
go olbmuin geat eai lihkadan astoáiggis. 

Álggaheapmi
Lea bures duođaštuvvon ahte jeavddalaš rumašlaš lihkadeapmi unnida váibmo- ja varra-
suotnavigiid riskabeliid ja beare árra jápmima (1,2). Sihke ollu rumašlaš lihkadeapmi ja 
buorre rumašlaš vuoibmi lea čadnon unnit jámolašvuhtii, namalassii ahte sii geat eanemu-
sat rumašlaččat lihkadit ellet guhkibut go sii geat eai lihkat. Vuoiŋŋastanpulsa sáhttá adnot 
rumašlaš vuoimmi indikáhtorin, namalassii nákcii doaimmahit rumašlaš aktivitehta. 
Dutkamat leat čájehan ahte alla vuoiŋŋastanpulsa lea čadnon stuorát jámolašvuhtii váibmo- ja 
varrasuotnavigiid geažil ja stuorát obbalaš jámolašvuhtii (go buot jápminsivaid ovttas geahččá) 
(3). Eanas dutkamušat leat čájehan ahte rumašlaš lihkadeapmi astoáiggis lea ávkkálaš vuolidit 
váibmo- ja varrasuotnavigiid riskabeliid ja jápminriskka. Bohtosat dutkamušain rumašlaš lih-
kadeami mearkkašumis bargodilis spiehkkasaddet eanet. Muhtin dutkamušat čájehit ahte alla 
lihkadandássi barggus lea čadnon alla jámolašvuhtii, erenoamážit dievdduid gaskkas (4), ja 
eará dutkamušat fas čájehit ávkkálaš váikkuhusaid ollu rumašlaš lihkadeamis maiddái bar-
godilálašvuođas (5). Kombinašuvdna heittogis rumašlaš vuoimmis ja garra rumašlaš barggus 
orro čadnon alladeappot jámolašvuhtii váibmo- ja varrasuotnavigiid geažil (6).

Historjjálaš geahčastagas lea álbmot dáppe davvin heittogit birgen dearvvašvuođastatistihkain 
go buohtastahttá riikkagaskameriin. Lea leamašan alladeappot njuoratmánnájámolašvuohta, 
alladeappot obbalašjámolašvuohta ja alladeappot jámolašvuohta váibmo- ja varrasuotnav-
iggiid geažil, ja dasa lassin lea vurdojuvvon eallenahki oaneheappot. Álbmot lea čeardda-
laččat seaguhuvvon, suoma/kvena, sámi ja dáčča duogážiin. Sámi álbmoga mihtilmasvuohta 
lea ovdalašáigge leamašan ahte stuorit oassi álbmogis lei čadnon vuođđoealáhusaide, nugo  

eanandollui ja boazodollui. 1980-logus lei birrasiid 20 % sámi álbmogis čadnon vuođđoe-
aláhusaide, ja oassi lei birrasiid 8 % riikkas obbalaččat (7). Gažaldat leago árbevirolaš sámi 
eallinvuohki addán makkárge váikkuhusaid dearvvašvuhtii lea jerrojuvvon. 

Vuosttaš váibmo- ja varrasuotnaiskkadeami bohtosat Finnmárkkus 1970-logus čujuhit ahte 
sámi dievdduin lei unnit jámolašvuohta váibmo- ja varrasuotnavigiin go dáččain, muhto 
dutkamuš dán fáttas ii leat áibbas ovttaoaivilis. Finnmárkku álbmoga ektui leat váilevaš  
dieđut das movt rumašlaš lihkadeapmi ja váibmo- ja varrasuotnavigiid riskabealit ja 
jápmin leat čatnon oktii. Dát duogáš lei oaivádusgáldun doavttergrádabargui jagis 2020 (8). 
Aniimet vuođđun váibmo- ja varrasuotna-iskkademiid Finnmárkkus jagiin 1987–1988 
(Finnmárku 3) ja SAMINOR 1 jagis 2003 (gos oasseváldit ledje duššo Finnmárkkus) go 
geahččaleimmet čalmmustahttit čuovvovaš čuolmmaid: 

1. Artihkal I:s guorahalaimet vuos lei go jagiin 1987–1988 erohus sápmelaččaid ja 
dáččaid gaskkas rumašlaš lihkadeami dásiin astoáiggis ja barggus. Dan maŋŋel 
guorahalaimet rievddadii go vuoiŋŋastanpulsa ja rupmaša čoahkkisvuođamihttu 
(rumašdeattu kilos juohkit allodaga kvadráhtain mehteris, dárogillii KMI) iešguđetge 
rumašlaš lihkadandási olis. Árvvoštalaimet maiddái lei go erohus sápmelaččaid 
ja dáččaid gaskkas. Dasa lassin guorahalaimet dieđihedje go rumašlaš lihkadeami 
iešguđetge ládje goabbat čearddalaš joavkkus, dainna go jearahalaimet moadde vállje-
juvvon olbmos movt ipmirdedje jearaldagaid rumašlaš lihkadeami birra. 

2. Artihkal II:s guorahalaimet oktavuođa gaskkal rievdamiid astoáiggi rumašlaš 
lihkadeamis ja rievdamiid váibmo- ja varrasuotnaviggiid riskabeliin Finnmárku 3 
(jagiin 1987–1988) ja SAMINOR 1 (jagis 2003) iskkademiid gaskkas, ja lea go dát 
oktavuohta goabbatlágán sápmelaččaid ja eará-čearddalaččaid gaskkas. 

3. Artihkal III fáddá lei iskat movt oktavuohta lea gaskkal rumašlaš lihkadeami astoáiggis 
ja barggus, vuoiŋŋastanpulsa ja jápminriskka erenoamážit váibmo- ja varrasuotnavigiid 
geažil, go čuovuimet oasseváldiid badjel 26 jagi (jagiin 1987–1988 gitta 2014 rádjái), ja 
lei go dát oktavuohta goabbatlágán sápmelaččaid ja eará čearddalaččaid gaskkas. 

Čilgehus váldojearaldagain mat leat adnon lađastallamiin
Rumašlaš lihkadeapmi
Rumašlaš lihkadeapmi astoáiggis ja barggus kártejuvvui jearaldatskovi vuođul, ja doaimma 
dieđihedje ieža. Dat mearkkaša ahte juohke oasseváldi merkii makkár dását rumašlaš 
lihkadeapmi sus lei. Álgoálggus sáhtte válljet njealji iešguđetlágán kategoriija gaskkas 
guoskevaččat rumašlaš lihkadeapmái barggus ja astoáiggis. Astoáiggelihkadeami vuođđun 
lei “Saltin-Grimby”-jearahallanskovvi ja jearaldagat ledje čállojuvvon čuovvovaš ládje: 

”Lihkadeapmi ja rumašlaš rahčamuš du astoáiggis. Jus doaimmat rievddadit hirbmosit, 
ovdamearkka dihte geasi ja dálvvi gaskkas, de váldde gaskameari. Jearaldat guoská 
maŋemus jahkái”.

1. Logat, geahčat TV dahje dagat eará doaimma mas jaska čohkkát?
2. Váccašat, sihkkelastát dahje lihkadat eará ládje unnimusat 4 geardde vahkkus? 
3. Dagat lášmmohallanvaláštallama, barggat losit gilvvagárdebargguid dahje eará sulla-

saš doaimmaid (unnimusat 4 diimmu vahkkus)?
4. Hárjehalat garrasit dahje searvvat gilvovaláštallamiidda jeavddalaččat ja máŋgga 

geardde vahkkus? 

Bargolihkadeami vuođđun lei maiddái “Saltin-Grimby”-jearahallanskovvi, ja jearaldagaid 
ledje čállán čuovvovaš ládje: 

Lea go dus maŋemus jagi leamašan: 

1. Eanaš bargu mas jaska čohkkát? (kontuvra jna.)
2. Bargu mii gáibida ahte váccát ollu? (gávpebargi, oahpaheapmi)
3. Bargu mas váccát ja lovttohalat ollu? (boastadoalvu, losit industriijabargu, huksenbargu)
4. Lossa rumašbargu? (vuovdebargu, lossa eanandoallobargu, lossa huksenbargu) 

Čearddalašvuođa defineren Finnmárku 3 iskkadeamis
Čearddalaš gullevašvuođa klassifiseren lea hástaleaddji ja jearaldagat čearddalašvuođas eai 
lean seammalágánat Finnmárku 3:s ja SAMINOR 1:s.

Artihkal I ja III vuođđun leat Finnmárku 3 dáhtat, mas čuovvovaš jearaldagaid jerre čeard-
dalašvuođa birra: 

1. Leat go guoktásis dahje eanebuin du áhkuin ja ádjáin suoma máttut? 
2. Leat go guoktásis dahje eanebuin du váhnemiin sámi máttut?  

Vástádusmolssaeavttuid “juo”, “ii” ja “in dieđe” vuođul juhke oasseváldiid viđa čearddalaš 
jovkui: Jus vástidii “juo” jearaldagas leat go sámi máttut ja “ii” jearaldagas leat go suoma 
máttut, de kategoriserejuvvui sápmelažžan. Jus vástidii “juo” jearaldagas leat go suoma 
máttut ja “ii” jearaldagas leat go sámi máttut, de kategoriserejuvvui suopmelažžan. Jus vás-
tidii “juo” goappaš jearaldagain, de definerejuvvui suopmelaš-sápmelažžan. Jus vástidii “ii” 
goappaš jearaldagain, de gulai dáččajovkui. “In dieđe”-joavkkus ledje sii geat vástidedje “in 
dieđe” ovtta dahje goappaš jearaldagain. 

Artihkal I lađastallamis válddiimet fárrui duššo oasseváldiid geain ledje sámi dahje dáčča 
máttut. Artihkal III:s mearkkašii sámi máttut sihke sii geat ledje sápmelaččat ja sii geat ledje 
suopmelaš-sápmelaččat. Buohkat earát ledje definerejuvvon eará čearddalažžan. 

Čearddalašvuođa defineren SAMINOR 1 iskkadeamis
SAMINOR 1 iskkadeamis ledje jearahallanskovis obbalaččat 11 jearaldaga čeardda-
lašvuođas ja gielas maid atne vuođđun defineret sámi čearddalašvuođa (geahča buot 
jearaldagaid nuppi kapihttalis SAMINOR birra). Mii defineriimet sápmelažžan su guhte 
árvvoštalai iežas sápmelažžan dahje dieđihii alddis sámi čearddalaš duogáža, ja lassin lei 
vel gáibádus ahte unnimusat okta áddjá dahje áhkku, váhnen dahje oasseváldi ieš humai 
sámegiela ruovttus. Buohkaid earáid defineriimet eará čearddalažžan. Dán definišuvnna 
duohken lea ieš-celkojuvvon čearddalašvuohta, mii lea govddibut ja guorrasa eanet ON 
ávžžuhusaide čearddalašvuođa defineremis. Dát definišuvdna lea adnon artihkal II:s. 

Rumašlaš lihkadeapmi Finnmárkku sápmelaččain ja dáččain 
Finnmárku 3 iskkadeami dáhtaid vuođul guorahalaimet dieđihedje go sápmelaččat ja dáččat 
goabbatlágán dásiid rumašlaš lihkadeamis (9). Mis ledje searvvis 1726 sápmelačča (866 
dievddu ja 860 nissona) ja 8053 dáčča (4105 dievddu ja 3948 nissona) lađastallamiin. Dasa 
lassin dagaimet kvalitatiiva iskosa mas ledje čiekŋudanjearahallamat 10 sámegielagiin ja čieža 
dáččain dan birra movt ipmirdit jearaldaga rumašlaš lihkadeamis astoáiggis ja barggus. 

Váldogávdnosat
Sámi dievdduin ja nissoniin lei eanet rumašlaš lihkadeapmi barggus ja sis lei alladeappot 
obbalaš rumašlaš lihkadanlohku go dáččain. 

Dasto gávnnaimet vel ahte go buohtastahttá norgalaš dievdduiguin, de lei sámi dievd-
duin vuollegeappot pulsa buot rumašlaš lihkadeami dásiin bargodilálašvuođas. Dat sáhtii 
čujuhit dakkár lágan bargodoaimma mii dagahii ahte sámi dievddut ledje buoret rumašlaš 
vuoimmis, ilmmá ahte gávnnaimet eará ákkaid mat dorjo dán. 

Goappaš sohkabeliide ja čearddalaš joavkkuide gávnnaimet ahte sihke vuoiŋŋastanpulsa 
ja rupmaša čoahkkisvuođamihttu njiejai mađi alladeappot rumašlaš lihkadandássi lei 
astoáiggis (figuvra 1).

Kvalitatiiva čiekŋudanjearahallan attii midjiide čuovvovaš bohtosiid: 
• Oasseváldit vuođđoealáhusain (boazodoalus ja eanandoalus) eai earut barggu ja 

astoáiggi čielgasit. 
• Muhtin sápmelaččat vuođđoealáhusain celke ahte bivdu, guollebivdin ja murjen, 

namalassii “luondduávkkástallan”, lei definerejuvvon dakkárin mii lei barggu ja 
astoáiggi gaskkas. 



121

Rumášlaš lihkkadeapmi 
astoáiggis dievdduid gaskkas

Figuvra 1: Vuoiŋŋastanpulsa ja rupmaša čoahkkisvuođamihtu ahkemuddejuvvon árvvut buohtastahttojuvvon 
iešguđet dását rumašlaš lihkademiin dievdduin (gurut) ja nissoniin (olgeš). Rukses gierddut leat sápmelaččaid 
bohtosat ja alit njealječiegagat leat seamma dáččaide. Figuvra lea reviderejuvvon veršuvdna figuvra 1:s ja 2:s 
vižžon dás: Hermansen et al. (9), https://doi.org/10.3402/ijch.v61i3.17452, © Čállit, almmuhuvvon CC BY 1.0 
liseanssain. 

Rievdan astoáiggi rumašlaš lihkadeami dásis ja rievdan  
váibmo- ja varrasuotnavigiid riskabeliin
Artihkal II lei čuovvolaniskkadeapmi mas 3671 nissona ja dievddu oassálaste sihke Finnmárku 
3 (1987–1988) ja SAMINOR 1 (2003) iskkademiin. Obbalaččat ledje 1129 sápmelačča ja 
2542 eará čearddalačča oassin lađastallamiin. Gaskamearálašahki iskkadeami álggus lei 45,2 
jagi. Mii geahčaimet oktavuođa gaskkal astoáiggi rumašlaš lihkadeami rievdama ja dovddus 
váibmo- ja varrasuotnavigiid riskabeliid rievdama oasseváldiin badjel 16 jagi (10). 

Váldogávdnosat 
Sihke iskkadeami (Finnmárku 3) álggaheamis ja nuppi mihtidanáigodagas (SAMINOR 1) 
gávnnaimet ahte gaskamearálaš čoahkkisvuođamihttu, serum triglyseridat (buoideávdna-
sat varas) ja oassemearri das geat borgguhedje lei vuollegeappos mađi alladeappot rumašlaš 
lihkadandássi lei astoáiggis. Dát guoskkai goappaš čearddalaš joavkkuide. Goappaš áiggiin 
gávnnaimet ahte stuorát oassi sis geat eai lihkadan rumašlaččat ledje sápmelaččat. 

Buot riskabealit maid iskkaimet rivde áiggi badjel Finnmárku 3 iskkadeamis SAMINOR 1 
iskkadeami rádjái. Dán áigodagas álbmogis lassánii (figuvra 2) rupmaša čoahkkisvuođa- 
mihttu, systolalaš varradeaddu (badjedeaddu) badjánii ja vuoiŋŋastanpulsa, diastolalaš 
varradeaddu (vuolledeaddu), serum kolesterola ja serum triglyseridat njidje. Dat sojut 
vuhttojedje goappaš čearddalaš joavkkuin, sápmelaččain ja eará čearddalaččain. 

https://doi.org/10.3402/ijch.v61i3.17452

Figuvra 2: Eai-muddejuvvon gaskamearálaš dásit váibmo- ja suotnavigiid riskabeliin Finnmárku 3 (1987–1988) 
ja SAMINOR 1 (2003) iskkademiin Finnmárkku ássiin geat oassálaste goappaš iskkademiin. Rupmaša čoahkkis-
vuođamihttu, vuoiŋŋastanpulsa, diastolalaš varradeaddu, systolalaš varradeaddu, serum kolesterola ja serum 
triglyseridat sámi ja eará čearddalaččain. Dábálašspiehkasteapmi (SD) lea addon bajimusas stoalppuin. Figuvra 
lea reviderejuvvon veršuvdna figuvra 1:s vižžon dás: Hermansen et al. (10), https://doi.org/10.1080/22423982.2018
.1459145, © Čállit, almmuhuvvon CC BY 4.0 liseanssain.

Go geahčaimet váibmo- ja varrasuotnavigiid riskabeliid rievdamiid aktivitehtadási olis 
Finnmárku 3 ja SAMINOR 1 iskkademiin, de gávnnaimet ahte sis, geat rumašlaččat lihkad-
edje goappaš iskkademiin, lei unnit lassáneapmi rupmaša čoahkkisvuođamihtus go sis geain 
ii lean rumašlaš lihkadeapmi goappaš áiggiin. Oinniimet maiddái ahte serum triglyseridaid 
njiedjan lei eanet sis geat bissovaččat lihkadedje rumašlaččat, go buohtastahttá singuin geat 
eai rumašlaččat lihkadan goappáge mihtidanáigodagas. Joavkkus, mas rumašlaš lihkadeapmi 
rievddai eahpeaktiivvas aktiivan, njiejai serum triglyseridat eanemusat. Ii varradeaddu iige 
vuoiŋŋastanpulsa rievdan mearkkašahtti ollu vaikko rumašlaš lihkadeami dássi rievddai. 

Oktavuohta gaskkal rumašlaš lihkadeami barggus ja  
astoáiggis, vuoiŋŋastanpulsa ja jámolašvuođa
Artihkal III lea čuovvolaniskkadeapmi badjel 26 jagi Finnmárku 3-iskkadeami rájes jagiin 
1987–88 gitta 2014 rádjái (11). Obbalaččat serve iskkadeapmái 17697 dievddu ja nissona 
geat ledje leamaš oassin Finnmárku 3-iskkadeamis. Gaskamearálašahki iskkadeami 
álggus lei 47,2 jagi. Go vieččaimet dieđuid jápminsivvaregistaris (Dødsårsakregisteret), de 
guorahalaimet lei go rumašlaš lihkadeami dásis barggus ja astoáiggis ja vuoiŋŋastanpul-
sas mihkkege dadjamuš álbmoga jámolašvuhtii, ja váikkuhii go rumašlaš lihkadeapmi ja 
vuoiŋŋastanpulsa jámolašvuhtii goabbat ládje sápmelaččain ja eará čearddalaččain.

Govva: Olga Andreeva/Mostphotos.com

Váldogávdnosat
Dán iskkadeamis lei rumašlaš lihkadeapmi astoáiggis juhkkojuvvon golmma kategoriijai: 
eahpeaktiivan, muttágit aktiivan ja aktiivan. Riska jápmit čuovvolanáigodagas muttágit ja 
aktiiva joavkkuin buohtastahttojuvvui eahpeaktiiva joavkku riskkain. Dan dahká go geahččá 
gaskavuođa gaskkal aktiiva joavkku riskka ja eahpeaktiiva joavkku riskka. Dán gaskavuođa 
gohčodit relatiiva riskan, mas leat válljen eahpeaktiiva joavkku referánsajoavkun. Relatiiva 
riska mii lea unnit go 1 mearkkaša ahte guorahallon joavkkus lea unnit riska go referánsa-
joavkkus, ja relatiiva riska stuorit go 1 mearkkaša ahte joavkkus lea stuorit riska go referánsa-
joavkkus. Gávnnaimet ahte sis, geat ledje eanemus aktiivvat astoáiggis, lei 16 % unnit obbalaš 
jámolašvuohta sin ektui geat ledje eahpeaktiivvat (relatiiva riska=0,84) (figuvra 3).

Go lei sáhka bargolihkadeamis (juhkkojuvvon 4 dássái) de gávnnaimet U-hámát oktavuođa 
gaskkal bargolihkadeami ja jámolašvuođa, sihke go geahčaimet buot jápminsivaid ovttas 
(obbalaš jámolašvuohta) ja go geahčaimet jámolašvuođa váibmo- ja varrasuotnavigiid 
geažil. U-hámát oktavuohta mearkkaša ahte lea alimus jámolašvuohta goabbat geažis ja 
unnimus gasku. Dat máksá ahte sihke sis geain lei bargu man mihtilmasvuohta lei vuollegis 
rumašlaš lihkadeapmi ja sis geain lei garra rumašlaš bargu lei alladeappot jámolašvuohta 
go sis geain lei muttágis lihkadandássi bargodilálašvuođas (mihtilmasvuohtan lei ahte 
“váccát ja lovttohalat ollu”). Dát boađus čujuha ahte sihke vuollegis rumašlaš lihkadeapmi 
bargodilálašvuođas ja garra rumašlaš bargu lei heittot. 

Figuvra 3: Riska jápmit čuovvolanáigodagas čadnon astoáiggi rumašlaš lihkadeami dássái. Muttágis ja aktiiva 
joavkkuid buohtastahttit eahpeaktiiva joavkkuin, mii lea referánsajoavku (relatiiva riska=1). Figuvrra vuođđun leat 
logut artihkkalis: Hermansen et al. (11). https://doi.org/10.1177/2047487319848205.

Aliduvvon vuoiŋŋastanpulsa lei čadnon sihke alladeappot obbalaš jámolašvuhtii ja allade-
appot jámolašvuhtii váibmo- ja varrasuotnavigiid geažil. Ii lean makkárge erohus dán 
guovtti čearddalaš joavkku gaskkas go geahčai oktavuođaid gaskkal rumašlaš lihkadeami 
barggus ja astoáiggis, vuoiŋŋastanpulsa ja jámolašvuođa. 

Digaštallan
Gávdnosat čiekŋudanjearahallamiin jearaldagas movt ipmirdedje rumašlaš lihkadeami 
barggus ja astoáiggis čujuhedje ahte boazodoalu ja eanandoalu bargit eai čielgasit earut 
barggu ja astoáiggi. Dasa lassin bođii ovdan ahte muhtin sápmelaččat vuođđoealáhusain 
atne bivddu, guollebivddu ja murjema “luondduávkkástallamin” ja doaibman mii lei barggu 
ja astoáiggi gaskkas. Danin go ledje eanet sápmelaččat vuođđoealáhusain 1980-logus, de 
eat sáhte hilgut ahte sáhttet leat beare unnán astoáigedoaimmat dieđihuvvon sápmelaččaid 
gaskkas. Kvalitatiiva oassi čájehii hástalusaid jearahallanskoviin, mii lei ráhkaduvvon 
ovtta kultuvrralaš oktavuođas ja adnon nuppis (sámi). Ovdamearkan lea jearaldat losit 
gilvvagárdebargguin astoáiggis, mii jáhkkimis lei unnit relevánta sámi váldoguovlluin go 
eanet árbevirolaš dáčča birrasiin. Goitge orrot jearaldagat astoáiggi rumašlaš lihkadeamis 
obbalaččat doaibmame bures goappaš čearddalaš joavkkuide. 

Gávnnaimet duššo muhtin oktavuođaid gaskkal rumašlaš lihkadeami rievdama ja riev- 
dama váibmo- ja varrasuotnavigiid riskabeliin. Veaháš hirpmahuvaimet dainna, go jurd-
daša ahte leat ollu dutkamušat mat čájehit buori beavttu rumašlaš lihkadeamis váibmo- ja 
varrasuotnavigiid riskabeliide. Vejolaš čilgehussan min gávdnosiidda lea ahte rievdamat 
lihkadandásis ledje beare unnit ja danin eai váikkuhan riskabeliide. Čuovvolanáigodagas 
gávnnaimet ahte rupmaša čoahkkisvuođamihttu lassánii 2,2 kg/m2 olles joavkkus. 

Govva: Dennis Trofimov/Mostphotos.com

Guorahallamis lei go oktavuohta gaskkal rumašlaš lihkadeami ja jámolašvuođa, gávn-
naimet ahte sis guđet eanemusat lihkadedje astoáiggis lei 16 % vuollegeappo jámolašvuohta 
go sis geat eai lihkadan rumašlaččat. Dát gávnnus guorrasa sullasaš riikkaidgaskasaš iskk-
ademiid bohtosiidda. 

Álbmotdearvvašvuođainstituhta (FHI) álbmotdearvvašvuođaraporttas rumašlaš lihkadeami 
birra jagis 2017 ávžžuhit ahte mánát ja nuorat galggašedje beaivválaččat oassálastit doaimmain 
main lea rumašlaš lihkadeapmi muttágis dahje alla intensitehtain unnimusat 60 minuhta. 
Birrasiid 50 % 15-jahkásaččain olahit ávžžuhusaid. Álbmoga rávisolbmuide lea ávžžuhus 
rumašlaččat lihkadit muttágit 30 minuhta vihtta beaivvi vahkkus. Ovdamearka doaimmain 
lea jođánit vázzit nu garrasit ahte váibmojulkin loktana. Oassi mii čuovvula rávvagiid lea 
birrasiid 30 %. Álbmotdearvvašvuođa ektui, de lea árgabeaivvi rumašlaš lihkadeamis stuora 
potensiála eastadit váibmo- ja varrasuotnavigiid riskabeliid, borasdávdda ja diabetes 2. 

Čalmmustahttit rumašlaš lihkadeami lea maiddái dehálaš go jurddaša ahte badjelmeare 
deaddu ja buidodat leat Norggas 1970-logu rájes šaddan váttisvuohtan mat dađistaga 
lassánit. Badjelmeare deaddu ja buidodat leat šaddan globála trendan, ja dat vuorjašuhttá 
go jurddaša riskka oažžut diabetesa, váibmo- ja varrasuotnavigiid ja beare árra jápmima. 
Álbmotdearvvašvuođaraporta «Overvekt og fedme i Norge» (12) čujuha ahte birrasiid 
25 % dievdduin ja 20 % nissoniin agis gaskkal 40–45 lea buidodat, namalassii rupmaša 
čoahkkisvuođamihttu lea badjel 30 kg/m2. Lassin bohtet vel olbmot geain lea badjelmeare 
deaddu, geain rupmaša čoahkkisvuođamihttu lea gaskkal 25 ja 30 kg/m2. Sáhtát lohkat 
eanet dutkamuša badjelmeare deattu ja buidodaga birra 4. kapihttalis. Bohtosat min guora-
hallamis rumašlaš lihkadeami rievdamis ja váibmo- ja varrasuotnavigiid riskabeliid riev- 
damis čájehit ahte rupmaša čoahkkisvuođamihttu lassánii unnimusat sis geat bistevaččat 
rumašlaččat lihkadedje. Álbmotdearvvašvuođa ektui lea danin dehálaš láhčit dili eanet 
rumašlaš lihkadeapmái sihke mánáid ja rávisolbmuid váste, vai goahcat buidodatepi-
demiija ja dearvvašvuođariskkaid maid dat buktá. 

Aitto almmuhuvvon iskkadeamis, man vuođđun leat Tromsøundersøkelsen:a dieđut, 
geahčadedje Sagelv ja su bargoustibat (13) oktavuođa gaskkal rievdama rumašlaš lihkadeamis 
bargodilálašvuođas ja boahttevaš rievdama rupmaša čoahkkisvuođamihtus. Čállit konklu-
derejedje ahte vuollegeappot lihkadandássi barggus áiggi badjel ii dagahan ahte rupmaša 
čoahkkisvuođamihttu lassánii. Árvaledje danin guovdilastit eará doaibmabijuid buidodaga 
vuosttaldeami olis. Intervenšuvdnaiskkadeamit eanet rumašlaš lihkademiin sidjiide geain 
lea badjelmeare deaddu lea čájehuvvon váikkuhit relatiiva unnán deaddogeahpideapmái 
(14). Eanet rumašlaš lihkadeapmi astoáiggis ovttas unnidemiin biebmosisdoalu mas lea alla 
energiijasisdoallu addá stuorát deaddogeahpideami go duššo eanet rumašlaš lihkadeapmi. 



127

Oktiigeassu
Finnmárku 3 ja SAMINOR 1 iskkademiid bohtosat čájehedje ahte vuollegis rumašlaš lih-
kadandássi astoáiggis lei dábáleappot sápmelaččain go eará čearddalaččain Finnmárkkus. 
Sápmelaččat goitge lihkadedje rumašlaččat eanet barggus, muitaledje Finnmárku 3 isk-
kadeami bohtosat. Dat váikkuhii ahte sápmelaččain obbalaččat lei alladeappot rumašlaš 
lihkadeapmi jagiin 1987–1988. Vaikko lei nu, de gávnnaimet relatiiva unna erohusaid sáp-
melaččaid ja eará čearddalaččaid gaskkas váibmo- ja varrasuotnavigiid riskabeliid dáfus. 
Ledje hirpmáhuhtti unnán ja relatiiva láivves oktavuođat gaskkal rumašlaš lihkadeami rie-
vdamiid ja rievdamiid váibmo- ja varrasuotnavigiid riskabeliin, muhto oasseváldit geat ledje 
bistevaččat rumašlaččat aktiivvat, sis lassánii rupmaša čoahkkisvuođamihttu unnimusat. 

Sis, geat eanemusat rumašlaččat lihkadedje astoáiggis, lei 16 % vuollegeappot jámolašvuohta 
čuovvolanáigodagas sin ektui geat eai lihkadan rumašlaččat. Go lea sáhka oktavuođas gaskkal 
lihkadeami barggus ja jámolašvuođa, de lei dat U-hámat. Dat mearkkaša ahte sis geain lei 
rumašlaččat buot geahppaseamos ja losimus bargu, lei alimus jámolašvuohta. Dat sáhttá 
čujuhit dasa ahte alla lihkadandássi bargodilálašvuođas ii suddje beare árra jápmima vuostá. 

Doavttergrádabarggu bohtosat dorjot ollu stuora guorahallamiid gávdnosiid, ahte jeavd-
dalaš rumašlaš lihkadeapmi astoáiggis unnida riskka beare árrat jápmit. Eanet rumašlaš 
lihkadeapmi buot agiin lea dehálaš buvttus buoret álbmotdearvvašvuhtii ja unnidit dia-
betesa riskabeliid, váibmo- ja varrasuotnavigiid riskabeliid ja jápmima. Alladeappot lih-
kadandássi lea ávkkálaš jus ulbmil lea goahcat buidodatepidemiija mii lea leavvagoahtán 
maiddái min guovllus. 

Govva: Greenf/Mostphotos.com

